
Həmin gün:

 9 Prezident İlham Əliyev xalqa müraciət edib. 
Dövlətimizin başçısı müraciətində deyib: “Zəngilan, 
Cəbrayıl, Qubadlı rayonunun sakinlərinə, bu kəndlərdə 
yaşamış sakinlərə xoş xəbər çatdırmaq mənim üçün 
böyük şərəfdir. Düzdür, o kəndlərdən bir şey qalmayıb. 
Eybi yoxdur, bərpa edəcəyik. Azərbaycan xalqının da, 
dövlətinin də buna gücü çatacaq. Təki torpağımız azad 
olsun. Təki bayrağımız bütün işğal edilmiş torpaqlarda 
qaldırılsın”;

 9 Ali Baş Komandan xalqa müraciətində daha son-
ra Azərbaycanın yaşayış məntəqələrinin azad edilməsi 
haqqında məlumatı diqqətə çatdırıb: “Zəngilan rayo-
nunda azad edilmiş kəndlər: Birinci Alıbəyli, İkinci 
Alıbəyli, Rəbənd, Yenikənd. Cəbrayıl rayonunun azad 
edilmiş kəndləri: Qovşudlu, Sofulu, Dağ Maşanlı, 
Kürdlər, Hovuslu, Çələbilər. Qubadlı rayonunun dünən 
azad edilmiş yaşayış məntəqələri: Padar, Əfəndilər, 
Yusifbəyli, Çaytumas, Xanlıq, Sarıyataq, Mollabürhan 
və Qubadlı şəhəri!”;

 9 Ali Baş Komandan. Prezident İlham Əliyev Qu-
badlı şəhəri və Qubadlı rayonunun bir neçə kəndinin 
işğalçılardan azad olunmasında fərqlənmiş hərbi birlik 
komandirləri Yaşar Həsənovu və Zaur Quliyevi təbrik 
edib. Dövlətimizin başçısı onlara Vətən uğrunda gedən 
döyüşlərdə yeni uğurlar arzulayıb;

 9 Azərbaycan Respublikasının Birinci vitse-pre-
zidenti Mehriban Əliyeva Zəngilan, Cəbrayıl, Qubadlı 
rayonlarının bir sıra kəndlərinin və Qubadlı şəhərinin 
işğaldan azad edilməsi ilə əlaqədar rəsmi “Instagram” 
səhifəsində paylaşım edib: “Zəngilan, Cəbrayıl, Qu-
badlı rayonlarının bir sıra kəndləri və Qubadlı şəhəri 
işğaldan azad edildi! Bu münasibətlə bütün xalqımıza 
səmimi təbriklərimi çatdırıram! Hər bir yeni qələbənin 
əldə edilməsi əsgərlərimizin qəhrəmanlığı, şücaəti, 
cəsarəti, igidliyi və mətanəti sayəsində mümkün olur. 
Onların hər birinə hədsiz dərəcədə minnətdaram! Uca 
Tanrı ordumuzu, xalqımızı, Vətənimizi və Prezidentimizi 
qorusun! Qarabağ Azərbaycandır!”;

 9 Müdafiə Nazirliyi məlumat yayıb: “Oktyabrın  
26-da saat 08.00-dan yeni humanitar atəşkəs rejimi-
nin elan olunmasına baxmayaraq, Ermənistan silah-
lı qüvvələri növbəti dəfə əldə olunmuş razılaşmanı 
kobud surətdə pozub. Oktyabrın 26-da saat 08.05-də 
Ermənistan silahlı qüvvələri yeni humanitar atəşkəs 
rejimini pozaraq Laçın şəhəri istiqamətindən Laçının 
Səfiyan kəndində yerləşən Azərbaycan Ordusunun 
bölmələrini artilleriya atəşinə tutub. Ermənistan si-
lahlı qüvvələri yeni humanitar atəşkəs rejimini kobud 
şəkildə pozaraq oktyabrın 26-da Tərtər şəhərini və ra-
yonun kəndlərini artilleriya atəşinə tutub;

 9 Azərbaycan Respublikasının Baş Prokurorlu-
ğu Ermənistanın təxribatları nəticəsində sentyabrın  
27-dən oktyabrın 26-sı saat 12:00-dək dinc əhaliyə qar-
şı törədilmiş cinayətlərin statistikasını təqdim edib;

 9 Baş Prokurorluqdan bildirilib ki, Ermənistan si-
lahlı qüvvələrinin yaşayış məntəqələrimizi ağır artille-
riya qurğularından və raket sistemlərindən atəşə tut-
ması nəticəsində indiyədək mülki şəxslərdən 65 nəfər 
həlak olub, 297 nəfər isə xəsarət alıb. Bundan başqa, 
Ermənistan ordusunun intensiv ağır artilleriya və raket 
atəşi nəticəsində 2243 ev, 90 çoxmənzilli yaşayış binası 
və 402 mülki obyekt yararsız vəziyyətə düşüb.

“Xalq qəzeti”

Vətən savaşının otuzuncu günü
– Bütün dünyada türk soyuna qarşı düşmən 

münasibət bəsləyən imperialist dairələrin 
təhriki və himayəsi ilə İranda dövlət siyasəti 
səviyyəsinə yüksəldilmiş antitürk ideologiya 
XX əsr boyunca tədricən və zorakı üsullarla 
gerçəkləşdirilmişdir. Eyni zamanda, antibəşəri 
mahiyyət daşıyan bu ideologiyanı ərsəyə 
gətirənlər – hakimiyyət və ətrafındakı irticaçı 
qüvvələr İranın tərəqqisinin milli birlikdən keçdi-
yini bəhanə kimi əsaslandırmağa çalışmış, bu-
nun üçün vahid dil, əxlaq, ənənə, hətta  geyim 
eyniliyinin zəruriliyini ortaya atmışlar. 

Bu məsələdə  fars dili inteqrativ, 
bütünləşdirici funksiyanı yerinə yetirməli, ölkə 
daxilində yayılmalı və türk dili də daxil olmaqla, 
bütün fərqli dilləri aradan qaldırmalı idi. Pəhləvi 
şahlığının qurulması ilə tarixdə və  gerçəkdə 
var olan İran tamamilə kənara atılmış, əvəzində 
ari irqinin əzəli, əbədi və əsl dövləti kimi irəli 
sürülən İran ortaya atılmış və bu baxış dövlətin 
rəsmi ideologiyasına çevrilmişdir. 

– Pəhləvilərin hakimiyyətinin ilk illərində 
müəyyən irticaçı dairələr hökuməti İran 
Azərbaycanında assimilyasiya və fars dilinin 
təbliği siyasəti yeritməyə təşviq etməklə ya-
naşı, hətta onun türklərdən ibarət əhalisinin 
Mərkəzi İrana zorla köçürülməsi və farsdilli 
əhali ilə birgə yerləşdirilməsi kimi insanlığa 
zidd ideyalar da  irəli sürmüşdülər.

– Bütün bunlar İranda Azərbaycan adlı 
bir məmləkətin xəritədən silinməsi, onun min 
illərdən bəri burada sakin olmuş türk əhalisinin 
etnik cəhətdən yox edilməsi siyasətinin 
məsuliyyətsizcəsinə körüklənməsi demək idi. 
Lakin şah rejimi buna ehtiyac duymayaraq 
bütün ölkənin farslaşdırılması üçün daha incə 
üsullara rəvac verdi. Bu, ölkədə başdan-başa 
təhsilin farslaşdırılması yolu ilə əhalinin etnik 
tərkibinin dəyişdirilməsi siyasəti idi. 

Belə bir ideoloji zəmində yeni monarx çox 
sayda ziyalının da dəstəyi ilə bütün sahələrdə, 
o cümlədən, təhsildə mərkəzləşmə siyasəti 
həyata keçirməyə başladı. Bütün ölkə üzrə 
dərsliklərin məzmunu ümumiləşdirildi və digər 
kitablardan  dərslik kimi istifadə edilməsi 
qadağan olundu. Ölkə ərazisindəki bütün 
məktəblərdə, o cümlədən, xarici məktəblərdə 
fars dilinin tədrisi icbari elan edildi.

İranın təhsil sistemi fars millətçiliyinə və 
fars dili əsasında vahid İran milli kimliyinin for-
malaşmasına əsaslanan hakim ideologiyanın 
təbliği üçün bir vasitəyə çevrildi. Bu dövrdə 
hökumət və onun ideoloqları qeyri farslara, 
xüsusilə türklərə qarşı yürütdükləri assimilya-
siya siyasətini əsasən təhsil vasitəsilə həyata 
keçirməyə çalışmışlar. Onlar belə hesab 
edirdilər ki, vahid dil – fars dili əsasında təhsil 
sistemi coxmillətli ölkə olan İranda “vahid İran 
milləti”nin yaranmasına yardımçı olacaq və fars 
təfəkkürlü yeni nəsil yetişdirəcəkdir.

İran hökuməti təhsil sistemində tətbiq olu-
nan məhdudiyyətlərlə yanaşı, Azərbaycan və 
digər qeyri-fars dillərində kitablar və jurnalların 
nəşrinə də qadağa qoydu. 

– Tarixdən bilirik ki, II Dünya 
müharibəsindən əvvəlki illərdə, Rza şah 
diktaturası dövründə (1925–1941) ümumi-
ran millətçiliyi (paniranizm) artıq bitkin ide-
oloji forma alaraq  dövlət siyasətinin ana 
prinsipinə çevrilmişdi...

– Məsələ burasındadır ki, XX yüzilliyin 
əvvəllərində ümumiran millətçiliyi kimi forma-
laşmağa başlayan ideologiya 20-ci illərdən 
fars şovinizmi kimi irticaçı bir şəkil almış, 
Rza şah diktaturası dövründə dövlətin daxi-
li siyasətinin ideoloji əsasını təşkil etmiş və 
milli azlıqları farslaşdırmağı tələb etmişdir. 
Azərbaycan vilayətlərini farslaşdırma siyasəti 
istiqamətindəki əməli addımlar isə əsasən 
1923-cü ildən başlayır. 

İran dövlət arxivlərində saxlanılan həmin 
dövrə aid sənədlərə əsasən, bu tədbirləri belə 
sıralamaq olar: Azərbaycanda fars dilinin yayıl-
ması və türk dilinin yox edilməsi üçün farsdilli 
məktəblərin açılması və farsdilli müəllimlərin 
işə cəlb olunması; dövlət dairələrindəki 

azərbaycanlı işçilərin farslarla əvəz edilməsi; 
Azərbaycanın müxtəlif bölgələrində ibtidai 
məktəblərin yaradılması üçün xüsusi büdcənin 
ayrılması; məktəblərdə müəllimlərin dərsi türk 
dilində başa salmasına qadağa qoyulma-
sı; türk dilində kitab və dərgilərin nəşrinin və 
Türkiyədən bölgəyə materialların gəlməsinin 
qadağan olunması; farsca konsertlərin təşkil 
olunması; kitabxanaların yaradılması; farsdilli 
bölgələrdən gətirilmiş müəllimələrin nəzarəti 

altında fəaliyyət göstərən nümunəvi bağçaların 
yaradılması və uşaqların 3–4 yaşdan etibarən 
bu bağçalara cəlb edilməsi və s.

Həmin sənədlərdə həmçinin Türkiyənin 
Azərbaycanda türk dili, ədəbiyyatı və 
mədəniyyətini yayması və öz nüfuzunu burada 
artırmasına təşəbbüs göstərməsi vurğulanır, 
pantürkizm cərəyanının Azərbaycanda yayıl-
ması təhlükəsinin qarşısının alınması tələb olu-
nurdu. İranda ziyalıların əksər hissəsi və təhsil 
nazirliyinə görə, “türk dili müxtəlif dövrlərdə 
İranda xarici ağalıqdan qalma uğursuz bir mi-
ras” olub, ləğv və məhv edilməli idi. Diqqət 
çəkən məqamlardan biri odur ki, 1926-cı ildə 
Təhsil Nazirliyi ölkədə ibtidai məktəblərin yara-
dılması üçün ayrılan büdcəni ancaq 5 sərhəd 
əyalətinə ayırmışdı, fars dili və ədəbiyyatının 
yayılması üçün məktəblərin açılmasına xüsusi 
diqqət ayrılırdı. 

– Niyə məhz sərhəd əyalətləri? Niyə 
məhz fars dili və ədəbiyyatına xüsusi 
diqqət? 

– Şübhəsiz ki, bu illərdə millətçi ziyalıların 
Pəhləvi hökumətinin diqqətinin bu məntəqələrə 
yönəltməsi həmin yerlərin əhalisininTürkiyə 
və sovet Azərbaycanı ilə həmsərhəd olması 
ilə bağlı idi. Şah rejiminin 3 ölkənin qonşuluq-
da yaşayan əhalisinin ortaq dili olmasını ciddi 
təhlükə   hesab etməsi həmin təhsil büdcəsinin 
bu bölgələrdə fars dilinin yayılması üçün ay-
rılmasının əsas səbəbi idi. Rəqəmlərə diqqət 
yetirdikdə görürük ki, ən çox diqqət Cənubi 
Azərbaycana yönəldilmişdir. Çünki ərazisinin 
genişliyi  vəTürkiyə ilə həmsərhəd olması fars-

canın orada məktəblərdə təhsil vasitəsilə ya-
yılmasını daha çox tələb edirdi. İlk addımda 
mədrəsələrin açılması, 2-ci addımda farsdilli 
müəllimlərin göndərilməsi ilə fars dili geniş 
öyrədilməli idi. 

Rza şahın baş naziri, müəllimi və İranda 
modern panfarsizmin yaradıcılarından olan 
M.Əli Furuği Ankarada səfir olduğu dövrdə 
şaha və İran Xarici İşlər Nazirliyinə göndərdiyi 
məktubda İranda əlifbanın dəyişdirilməsinin 
səhv addım olduğunu göstərmişdi: “İran-
da yəhudi, erməni və assur kimi azsaylı və 
təklükəli olmayan azlıqlar vardır. Ancaq türklər, 
kürdlər və ərəblər çoxsaylı əhali olan təhlükəli 

azlıqlardır. Ən təhlükəlisi isə türklərdir və dövlət 
bu məqamı hər vaxt diqqətdə saxlamalıdır”. 
1930-cu illərdə fars millətçiliyi Azərbaycan və 
türk dillilər başda olmaqla, qeyri fars əhalinin  
maddi və mədəni varlıqlarına qarşı fəaliyyətini 
davam etdirmişdir. 

– Beləliklə, Pəhləvilər dövründən baş-
lanan türk dilinə münasibətdə siyasiləşmiş 
nöqteyi-nəzər və  fars dilindən yeganə 
təlim-təhsil dili kimi istifadəyə əsaslanan, 
türk-Azərbaycan dilində nəşrlərə və təhsilə 
qoyulan qadağalar İranda soydaşlarımızın 
dilinin funksionallığını azaltmış və onun 
ədəbi dil kimi inkişafının qarşısını almışdır. 

– Bu siyasətin ən ağır və ağrılı nəticəsi isə 
o oldu ki, İranda türk dilinin yazı imkanları in-
kişafdan qaldı və on milyonlrla insanın danış-
dığı bu dil yalnız danışıq vasitəsi səviyyəsində 
mövcudluğunu davam etdirdi. İranda türk dilinin 
üstünlüyü, statusu barədə hər hansı bir söhbət 
zərərli pantürkizm kimi dəyərləndirildi.

Azərbaycan ostanının (əyalətinin)  Ma-
arif və Mədəniyyət İdarəsinin 1952-ci  ildə 
məktəblərə göndərdiyi məxfi sərəncamda deyi-
lirdi: “Möhtərəm orta məktəb müdiri! Əldə edilən 
məlumata görə, bir müddətdir ki, Türkiyədə 
müxtəlif türk irqləri haqqında kitablar nəşr olu-
nur və bu kitablarda əsası olmayan sənədlərlə 
azərbaycanlıların türk olduğu iddia edilir. On-
lar bu bölgənin  xalqının tərz və təfəkkürünə 
nüfuz etməklə, pantürkizmi yaymaqla öz 
məqsədlərinə nail olmaq istəyirlər”. 

Məhəmmədrza şahın (1941–1979) həyata 
keçirdiyi “Ağ inqilab” da cənubi azərbaycanlıların 

dilinə, maarif və mədəniyyətinə böyük zərbə 
vurulmuşdur. Azərbaycan dilinin və milli kim-
liyinin varlığı rejim üçün ən təhlükəli işlərdən 
biri olmuşdur. Mühitdəki ağır şərtlərə, qa-
dağalara baxmayaraq, o dövrdə də Cənubi 
Azərbaycanda ana dili və milli kimlik uğrunda 
mübarizə milli azadlığın əsas hədəflərindən biri 
kimi davam etmişdir. 70-ci illərin sonuna doğru 
cənubi azərbaycanlılar bütün İran xalqları kimi 
ümumiran daxilində şahlıq rejiminə və bu reji-
min səbəb olduğu iqtisadi, siyasi, mədəni və 
mənəvi böhrana qarşı mübarizəyə qalxdılar. 

– Lakin azərbaycanlılar 1978–1979-cu 
illər İran İslam inqilabından sonra ölkədə 

yeni bir demokratik quruluşun yaranma-
sı ilə sosial-iqtisadi tələblərlə yanaşı, milli 
tələblərin həllini tapmasını gözləsələr də, 
inqilabın nəticələri onların xeyrinə ciddi 
istiqamətdə bir dəyişiklik yaratmadı.

– Milli istəklər içərisində, xüsusilə ana 
dilində təhsil məsələsi öndə gəlirdi. İn-
qilabdan dərhal sonra azərbaycanlılar 
digər qeyrifars xalqların nümayəndələri ilə 
birlikdə bu istiqamətdə fəaliyyətə başladı-
lar. Təəssüf ki, İranda yaşayan qeyri fars 
xalqlar tərəfindən irəli sürülən yarımçıq milli 
tələblər belə konstitutisiyada əksini tapmadı və  
1979-cu ilin dekabr ayında qəbul edilən İran 
İslam Respublikası konstitusiyasına görə, fars 
dili ölkənin rəsmi dövlət dili sayılmaqla, təhsil, 
kitablar, qəzet və dərgilər, rəsmi yazışmalar bu 
dildə olmalıdır. 

İİR konstitusiyasının 15-ci maddəsində 
milli dillərdən danışıldıqda qeyd olunur 
ki, məktəblərdə fars dili ilə yanaşı, milli 
ədəbiyyatların tədrisi azaddır.  Aydındır ki, bu 
məhdud hüquq milli məktəblərdə,  o cümlədən, 
Azərbaycan  məktəblərində yalnız ana dili 
və ədəbiyyatının tədrisinə aiddir, tədrisin, 
ümumiyyətlə, ana dilində aparılmasına  isə im-
kan vermir.

Pəhləvilər dövründə qeyri-fars xalqla-
rın dillərinə qoyulan yasaq və assimilyasiya 
siyasəti İslam inqilabından sonra da  davam 
etdirildi. Pəhləvilər dövründə olduğu kimi, is-
lami hakimiyyət dövründə də hakim rejim və 
onun ideoloqlarının fikrincə, təhsilin farsca 
aparılması qeyri-fars xalqlara, o cümlədən, 
azərbaycanlılara etnik mənsubiyyətlərini, 
dillərini və milli mədəniyyətlərini unutmaqda 
kömək etməli idi. Əks halda, bu, İranın bütöv-
lüyü və gələcəyi üçün təhdid sayılır.

Son illərdə İran rəsmilərinin 
azərbaycanlıların ana dilində təhsil kimi mil-
li tələblərini dilə gətirib, bu istiqamətdə vədlər 
verməsi hazırda ölkədəki azərbaycanlıların ən 
önəmli tələbinin bu məsələ  olması ilə əlaqədər 
qarşılayıcı tədbir kimi qəbul edilə bilər. Belə 
ki, hökumət ana dilində təhsil tələbi ilə bağ-
lı gözləmə siyasətini təqib edir, azərbaycanlı 
kütləni verdiyi vədlərlə razı salmağa çalışır, la-
kin heç bir əməli addım atmır. 

Min illərdir ki, bugünkü İran əhalisinin xeyli 
hissəsini təşkil edən azərbaycanlılar inkişa-
fın bütün sahələrində əldə etdikləri uğurlar-
la bu ölkənin milli-mədəni, iqtisadi və siyasi 
zənginliyini daha da artırmış, dövlətçiliyini qo-
ruyub saxlamışlar. Lakin özlərinin də etiraf etdi-
yi kimi, onlar İran konstitusiyasında göstərildiyi 
qədər də milli və mədəni haqlarını almamışlar. 

– Maraqlı məlumata və şərhə görə çox 
sağ olun!

Söhbəti çapa hazırladı:  
Tahir AYDINOĞLU, “Xalq qəzeti”

Dünyanın haqsızlıq qütbü

İranda türklərin ana dilində oxuyub-
yazmalarına niyə imkan verilmir?

XX əsrin əvvəllərində, Qacarlar 
hakimiyyətinin son illərində İran 

hakim dairələrində üstün düşüncəyə çevril-
miş millətçilik Rza Pəhləvinin hakimiyyətə 
gəlişindən sonra dövlət ideologiyasına çev-
rilmiş və ölkədə farsdilli milli  dövlətin qu-
rulmasında əsas rol oynamışdır. Nəticədə, 
İran əhalisinin yarısından çoxunu təşkil 
edən türklərin milli hüquqları ardıcıl olaraq 
tapdanmışdır. Azərbaycan vilayətləri zaman 
keçdikcə ikinci dərəcəli ərazilər kimi ayrı-
seçkiliyə məruz qalmış, soydaşlarımızın 
milli varlığı  tarixi geriliyə məhkum edilmiş-
dir. İnsan hüquq və azadlıqlarının dünyada 
qlobal trendə çevrildiyi, BMT İnsan Haqla-
rı Bəyannaməsinin bütün xalqlara milli və 
bəşəri hüquqlardan istifadə bərabərliyi elan 
etdiyi bir dövrdə İranda belə bir cəhalət 
siyasi düşüncəyə necə hakim kəsilmiş, 
gerizəkalılığa söykənən kütləvi ədalətsizlik 
necə bərqərar olmuşdur? Müsahibimiz 
Azərbaycan Milli Elmlər Akademiyasın 
Şərqşünaslıq İnstitutunun direktoru, akade-
mik Gövhər Baxşəliyeva bu suallarımızı belə 
cavablandırdı:

7 maxtalı – bir şəhid, üç qazi

Vətən uğrunda vuruşaraq 
canından keçən şəhidlərimizi 
düşünərkən, ilk xatırladığım 
türk şairi Mithat Camal Kuntayın 
aşağıdakı misraları olur:

Bayraqları bayraq yapan
                   üstündəki qandır,
Torpaq, əgər uğrunda 
             ölən varsa, Vətəndir!

Bəli, şəhidlərimiz canı-qanı ilə 
bayrağı Bayraq etdilər, Vətənin 
simvoluna çevirdilər, torpaq, Vətən 
uğrunda qəhrəmanlıqla döyü-
şüb,      şəhadətə yüksəldilər. Bay-
rağı Vətənləşdirdilər, 30 illik yurd, 
od-ocaq  həsrətinə birdəfəlik son 
qoydular. 

Vətən savaşından illər ötsə də, 
44 günlük döyüşlərdə müzəffər or-
dumuzun qəhrəmanlığı, şücaəti, 
əzmkarlığı heç vaxt  unudulmaya-
caq, yaddaşlardan silinməyəcək. 
Nəinki mənfur düşmən, hətta bü-
tün dünya 30 illik işğalın bu cür 
sonluqla bitəcəyini ağıllarına belə 
gətirmirdilər.   

Ali Baş Komandanın rəhbərliyi 
ilə silahlı qüvvələrimizin qəhrəman 
əsgər və zabitləri bir daha beynəlxalq 
aləmə Azərbaycan dövlətinin, xalqı-
nın mübarizliyini, dəmir iradəsini, 
basılmaz, məğlubedilməz olduğunu 
parlaq tarixi zəfərlə sübuta yetirdilər. 
Dünyanı heyrətə gətirən isə  xalqın 
belə bir müqəddəs amal uğrunda bir 
yumruq kimi birləşərək, düşmənə 
qarşı istər ön, istərsə də arxa 
cəbhədə bütün varlığı ilə mübarizə 
aparması idi. Bu isə illərdən bəri 
düşmənin viran qoyduğu torpaqlar-
dan, şəhər və kəndlərimizdən çıxa-
rılması ilə nəticələndi. 

Yeri gəlmişkən, xalqımız bu sa-
vaş gününün başlanacağı, işğal-
çıya layiqli dərs veriləcəyi günü 
həsrətlə, intizarla gözləyirdi. Vətən 
müharibəsinin ilk anlarından bu, özü-
nü qabarıq büruzə verdi, səfərbərlik 
elan edilən kimi, hər kəs könüllü ola-
raq cəbhəyə getmək üçün hərbi ko-
missarlıqlara üz tutdu, döyüşə  hazır 
olduğunu  bildirdi. 

Belə oğullardan yeddisi Şərur 
rayonunun Maxta kəndindən idi: Əli 
Məmmədov, Oruc Məmmədov, Naim 
Cəfərzadə, Bilal Nəsibli, Müzəffər 
Salmanov, Mansur İbrahimov və 
Namin Quliyev. Xüsusi təyinatlı 
dəstənin tərkibində olan bu igidlər 
könüllü olaraq ilk gündən cəbhə 
bolgəsinə yollandılar. Onlardan üçü 
qazi, üçü də Vətən savaşının iştirak-
çısı kimi cəbhədən geri döndü.  Əli 
Məmmədov isə şəhidlik zirvəsinə 
ucalaraq, şəhadətə qovuşdu.  

İyirmi üç yaşlı Əli müharibəyə 
gedənə kimi idmana böyük həvəs 
göstərərək bu sahədə özünü 
müxtəlif yarışlarda uğurla sına-

mışdı.  O, 2016–2018-ci illərdə 
hərbi xidmətdən qayıtdıqdan son-
ra əvvəllər məşğul olduğu idmanın 
“Qaydasız döyuş” növü ilə məşqə 
başlamışdı. Əli 2019-cu ildə Bakı-
da və Cürcüstanda adı çəkilən id-
man növü üzrə yarışlara qoşularaq, 
birincilik qazanmışdı. Daha sonra 
məşğələlərini Türkiyədə davam 
etdirərək, orada keçirilən müxtəlif 
səviyyəli çempionatlarda   9 dəfə 
qələbə qazanmış, Azərbaycan bay-
rağını yüksəklərə qaldırmışdı. 

Əli öz yaşıdlarından həmişə ba-
carığı, cevikliyi ilə seçilirdi. 2020-ci 
ildə Türkiyədən yarışların birindən 
qələbə ilə qayıdan bu gənc Naxçı-
van Əlahidə Ümumqoşun Ordusu-
nun Xüsusi Təyinatlı Qoşunlarının 
təlim kursuna yazıldı və oranı uğur-
la bitirərək, müddətdən artıq həqiqi 
hərbi xidmətə başladı. 

...Vətən müharibəsi  başlayan 
gündən Əlinin ailəsində narahatlıq-
lar özünü büruzə verməyə başla-
mışdı. Evdən tez-tez zəng gəlir, o 
isə “Narahat olmayın, hər şey yax-
şıdır” – deyirdi. Ancaq bu sozlər heç 
kimə təskinlik vermirdi, əksinə, hər 
şəhid xəbəri eşidildikcə evdəkilərin 
nigarançılığı daha da artırdı. Əli 
Vətən savaşının ən qızğın çağı, 
oktyabrın 23-ü gərgin gedən 
döyüşlərin birində qəhrəmancasına 
şəhadətə yüksəldi.  Üç gün sonra 
o, doğma Maxta kənd məzarlığında 
uğrunda canını fəda etdiyi torpağa 
tapşırıldı. 

Əlinin bir vaxtlar anasına dediyi 
sözlər sanki onun doğma Vətənin 
bütövlüyü uğurunda şəhadətə 
yüksələcəyinin ürəyinə damdığın-
dan xəbər vermişdi: “Ana, mənim 

üzərimdə zəhmətin çox olub, bor-
cumu heç nə ilə ödəyə bilmərəm, 
ancaq gün gələcək, sənə oğul 
fəxarəti, qururu yaşadacağam”. Əli 
bu sözləri söyləyərkən, üç il öncə 
şəhid olan ən yaxın dostu  Novruzu 
nümunə gətirirdi:  “Mən onun yolu-
nu gedəcəyəm, Novruzun, bütün 
şəhidlərin qisasını alacağam”, əgər 
şəhid olsam, məni  dostumun yanın-
da dəfn edərsiniz...”, – deyirdi. 

Bu sözlər Seyran xalanın yad-
daşına həkk olunub və Əlinin de-
diyi kimi, o, bu gün qürur, fəxarət 
hissi ilə yaşayır. Əlinin üzünü 
görmədiyi yadigarı körpə Əliyar da 
hər kəsin təsəllisidir. Maxta kənd 
qəbiristanlığında iki dostun qoşa 
məzarı isə kənd camaatının  ziyarət 
yeridir. 

Əli ölümündən sonra  “Vətən uğ-
runda”, “Şuşanın azad olunmasına 
görə”, “Hərbi xidmətlərə görə“ me-
dalları ilə təltif olunub. 

Günay ƏLİYEVA,  
Naxçıvan Dövlət  

Universitetinin əməkdaşı

Yubiley tədbirləri davam edir
Yeni Azərbaycan Partiyasının (YAP) təsis edilməsinin 30-cu ildönümü ilə əlaqədar 

partiyanın Mərkəzi Aparatı tərəfindən hazırlanmış və İdarə Heyətinin qərarı ilə təsdiq 
edilmiş Tədbirlər Planına uyğun olaraq silsilə tədbirlər davam edir. 

Oktyabrın 25-də partiyanın Ağstafa, 
Kürdəmir, Cəlilabad, Ağdam və Quba rayon 
təşkilatları tərəfindən Yeni Azərbaycan Par-
tiyasının yaradılmasının 30-cu ildönümü ilə 
əlaqədar tədbirlər keçirilib. Tədbirlərdə ümum-
milli lider Heydər Əliyevin və şəhidlərimizin əziz 
xatirəsi dərin ehtiramla yad edilib. 

Keçirilən tədbirlərdə – Ağstafa rayonunda 
YAP Ağstafa rayon təşkilatının sədri Etibar Ha-
cıyev, Milli Məclisin deputatı Nizami Cəfərov, 
YAP İdarə Heyətinin üzvü, Milli Məclisin depu-
tatı Pərvin Kərimzadə, rayon icra hakimiyyətinin 
başçısı Seymur Orucov, Kürdəmir rayonunda 
YAP Kürdəmir rayon təşkilatının sədri Ayaz 
Cəbrayılov, YAP Veteranlar Şurasının üzvü, 
Milli Məclisin Səhiyyə Komitəsinin sədri, 
akademik Əhliman Əmiraslanov, YAP İdarə 
Heyətinin üzvü, partiyanın Sumqayıt şəhər 
təşkilatının sədri Ramiz Hüseynov, Kürdəmir 
Rayon İcra Hakimiyyətinin başçısı Elxan İb-
rahimov, Cəlilabad rayonunda YAP Cəlilabad 

rayon təşkilatının sədri Mirsüleyman Mirxas-
lı, Cəlilabad rayon İcra Hakimiyyətinin baş-
çısı Rafiq Cəlilov, YAP İdarə Heyətinin üzvü, 
Milli Məclisin deputatı Anar İsgəndərov, Milli 
Məclisin deputatı Əli Hüseynli, Milli Məclisin 
deputatı Malik Həsənov, Milli Məclisin deputatı 
Elman Nəsirov, Ağdam rayonunda YAP Ağdam 
rayon təşkilatının sədri Mansur Quliyev, Ağ-
dam Rayon İcra Hakimiyyətinin Başçısı Vaqif 
Həsənov, YAP İdarə Heyətinin üzvü, İqtisad 
Universitetinin rektoru, iqtisad elmləri dok-
toru Ədalət Muradov, Milli Məclisin deputatı, 
“Azərbaycan” qəzetinin baş redaktoru Bəxtiyar 
Sadıqov, Quba rayonunda YAP Quba rayon 
təşkilatının sədri Fidan Hüseynova, Quba 
Rayon İcra Hakimiyyətinin başçısı Ziyəddin 
Əliyev, YAP İdarə Heyətinin üzvü, Milli Məclisin 
deputatı Azər Badamov, YAP İdarə Heyətinin 
üzvü Elnarə xanım Akimova və başqaları çıxış 
ediblər.

Çıxışlarda ulu öndər Heydər Əliyevin xalqı-
mız qarşısında misilsiz xidmətlərindən, Prezi-
dent İlham Əliyevin milli maraqlara əsaslanan 
siyasətinin uğurlu nəticələrindən bəhs olunub, 
Yeni Azərbaycan Partiyasının 30 il ərzində keç-
diyi zəngin və şərəfli inkişaf yoluna nəzər sa-
lınıb. 

Tədbirlərdə YAP sıralarına yeni qəbul 
olunmuş şəxslərə üzvlük vəsiqələri və partiya 
fəallarına fəxri fərmanlar təqdim edilib.

Bundan əlavə, Tədbirlər Planına uyğun 
olaraq oktyabrın 25-də YAP Yasamal ra-
yon təşkilatının gənc fəalları Heydər Əliyev 
Mərkəzini ziyarət ediblər.

